
572 hitz

Metatesiari buruzko lana saritu du Kimikako Nobelak 

Kimika organikoan konposatu berriak sortzeko erabiltzen den metodo bat da metatesia 


ainara argoitia - DONOSTIA Ives Chauvin, Robert Grubbs eta Richard Schrock zientzialariek irabazi dute aurtengo Kimikako Nobel saria, metatesi metodoa garatzeko egindako lanengatik. Kimika organikoan konposatu berriak sortzeko erabiltzen den metodo bat da metatesia. Stockholmgo Zientzia Akademiaren arabera, metatesiari esker aurrerapen handiak egin dira azken urteotan industria kimikoan. Besteak beste, plastikoak eta botikak sortzeko, eta kimika berdearen ingurumena zaintzen duena mesedetan erabiltzen da egun prozesu hori. Saria 1,1 milioi euro inguru abenduaren 10ean jasoko dute irabazleek, Alfred Nobel hil zen egunean. 

Metatesi hitza grekerazko meta eta thesis terminoetatik dator, eta pozisio aldaketa esan nahi du. Hala, hizkuntzalaritzan, hitz baten barneko fonemak lekuz aldatzea da metatesia. Ukitu berbaren metatesia ikutu izan daiteke, esate baterako. Kimikan ere antzeko zerbait da. Sintesi organikoan atomo taldeak leku batetik bestera aldatzea da metatesia. Atomo trukaketa hori molekula organiko baten barruan gerta daiteke edota molekula batetik bestera. «Taldeko dantza baten antzekoa da, zeinetan bikoteak aldatu egiten diren», esan du Stockholmgo Zientzia Akademiak. Prozesu hori gerta dadin, baina, behar-beharrezkoak dira katalizatzaileak. Izan ere, sintesi bide horretan, karbono atomoen arteko lotura sinple eta bikoitzekin jokatzen da. 

Sarituen ekarpenak 1950eko hamarkadan hasi ziren metatesia erabiltzen, baina hogei urte beranduago arte ez zuten jakin erreakzio hori nola gertatzen zen. Metatesiaren inguruko azalpen horiek Ives Chavin Frantziako zientzialariari zor dizkiogu, hain zuzen ere. Prozesua azaltzeaz gain, katalizatzaile lana egiten zuten metalak zeintzuk ziren ere argitu zuen Chauvinek. 

Molekula organiko baten barruan edota molekula batetik bestera atomo taldeak aldatzeko, katalizatzaile egokiak lortzea oso da garrantzitsua. Hori dela eta, zientzialari askok katalizatzaile egokien bila jardun dute azken urteotan. Eta bide horretan, Richard Schrockek mugarria ezarri zuen kimikan, sintesi organikoan. Izan ere, berak lortu zuen lehenengo katalizatzaile eraginkorra, 1990. urtean. Robert Grubbesek Schro-ckek hasitako bidetik jarraitu zuen eta are katalizatzaile eraginkorrago bat lortu zuen. Schrockek lortutakoarekin alderatuta, gainera, azken hau airean egonkorra zen.«Hiru zientzialari hauek egindako lanak onura handiak ekarri ditu, besteak beste, farmakologian. Metatesiak asko lagundu dio gizakiari eta ingurumenari», esan zuen atzo Stockholmgo Zientzia Akademiak, idatzi baten bidez. Metatesiak «aukera paregabeak» eskaintzen ditu. 

2005eko kimikako nobel saridunak 

yves chauvin Frantzia, 1930 


Kimika Nobel saria jaso duten hiru zientzialarien artean zaharrena da Ives Chauvin (74 urte). Gaur egun, Frantziako Petrolioaren Institutuko zuzendaria da. Chauvinek industria kimikoa irauli duen sistesi metodoa azaldu zuen: metatesia. Metatesiaren erreakzio bideak azaltzeaz gain, katalizatzaile gisa jokatzen zuten metalak zeintzuk ziren ere argitu zuen, eta baita zelan lan egiten zuten ere. «Yves Chauvinek errezeta sortu zuen, eta beste bi sarituek hori baliatu zuten euren lanetan», esan zuen atzo Stockholmgo Zientzia Akademiak. 
 

RICHARD SCHROCK- Estatu Batuak, 1942 


Richard Schrock zientzialaria Calvert Cityn jaio zen (AEB), 1942 urtean. New Yorkeko Columbia Unibertsitatean egin zituen kimika ikasketak. Egun, 63 urte ditu eta kimika eskolak ematen ditu Massachusettseko Teknologia Institutuan. Schrock 1990. urtean egindako lan batengatik saritu du Nobel Fundazioak. Urte hartan konposatu metaliko bat sortu zuen, metatesian katalizatzaile lana egiteko egokia. Schrocken aurkikuntzak bide berri bat zabaldu zuen kimikako erreakzio garrantzitsuena erabilgarriagoa egiteko. 


robert grubbs 

Estatu Batuak, 1945 


Robert Grubbs Bernen jaio zen (Indianapolis, AEB), 1945. urtean, eta 1971.urtean lizentziatu zen kimikan Harvardeko Unibertsitatean (AEB). Grubbsek kimika organikoa irakasten du gaur egun Kaliforniako Teknologia Institutuan (Pasadena, Kalifornia, AEB). Atzo, sariaren berri izan ostean, Nobel Fundazioaren aipamen hori, hein handi batean,Chauvini eta Schrocki zor ziela esan zuen Robert Grubbsek. Schrockek lehen katalizatzaile eraginkorra sortu eta bi urtera beste katalizatzaile bat sortu zuen Grubbsek, are eraginkorragoa. 
